КЫРГЫЗ РЕСПУБЛИКАСЫНЫН МЫЙЗАМЫ

Бишкек шаары, 2003-жылдын 25-сентябры N 215

Жергиликтүү өз алдынча башкаруунун финансы-экономикалык негиздери жөнүндө

(КР 2008-жылдын 14-февралындагы N 14, 2009-жылдын 15-июлундагы N 213, 2010-жылдын 28-январындагы N 15, 2012-жылдын 13-июлундагы N 106, 2013-жылдын 15-ноябрындагы N 201 Мыйзамдарынын редакцияларына ылайык)

Ушул Мыйзам айылдык аймактын жана шаардын жергиликтүү өз алдынча башкаруу органдарынын мамлекеттик органдар, жергиликтүү өз алдынча башкаруунун дагы башка органдары, юридикалык жана жеке жактар менен болгон финансылык жана экономикалык мамилелерин жөнгө салат, ошондой эле жергиликтүү бюджетти жана айылдык аймактын жана шаардын жергиликтүү өз алдынча башкаруу органдарынын бюджеттен тышкаркы фонддорун түзүү жана аткаруу тартибин жана принциптерин аныктайт.

(КР 2008-жылдын 14-февралындагы N 14, 2012-жылдын 13-июлундагы N 106 Мыйзамдарынын редакцияларына ылайык)

I бөлүм
Жалпы жоболор

1-статья. Ушул Мыйзамда пайдаланылуучу негизги түшүнүктөр

1. Кыргыз Республикасынын бюджеттик тутуму - Кыргыз Республикасынын экономикалык мамилелерине жана мамлекеттик курумуна негизделген республикалык жана жергиликтүү бюджеттерди, бюджеттен тышкаркы фонддорду түзүү, кароо, бекитүү жана аткаруу боюнча укук ченемдери менен тартипке келтирилүүчү коомдук мамилелердин тутуму.

2. Кыргыз Республикасынын мамлекеттик бюджети республикалык жана жергиликтүү бюджеттерден турат ага кирешелер жана чыгашалар кирет.

3. Жергиликтүү бюджет - айылдык аймактын жана шаардын жергиликтүү коомдоштугунун бюджети, алардын түзүлүшүн, бекитилишин жана аткарылышын жергиликтүү өз алдынча башкаруу органдары жүзөгө ашырат.

4. Жергиликтүү бюджеттин кирешелери - Кыргыз Республикасынын мыйзамдарына ылайык жергиликтүү өз алдынча башкаруу органдарынын карамагына түшүүчү акчалай каражаттар.

5. Жергиликтүү бюджеттин чыгашалары - жергиликтүү өз алдынча башкаруу органдарынын милдеттерин жана функцияларын каржы жагынан камсыз кылууга багытталган акчалай каражаттар.

6. Трансферттер - Кыргыз Республикасынын бир деңгээлдеги бюджетинен башка деңгээлдеги бюджеттик тутумуна жеке же юридикалык жакка бюджеттен берилүүчү бюджеттик каражаттар.

7. Гранттар - республиканын бюджетинен жергиликтүү бюджеттерге бекер жана кайтарылбас негизде берилүүчү трансферттер.

8. Категориялуу гранттар - мамлекет тарабынан кепилдик берилген жергиликтүү бюджеттердин чыгашаларынын белгилүү түрлөрүн каржылоо үчүн бекер жана кайтарылбас негизде республикалык бюджеттен берилүүчү трансфеттер.

9. Теңдөөчү гранттар - турукташтыруучу социалдык-экономикалык абалга колдоо көрсөтүү максатында мамлекеттик минималдуу социалдык стандарттарга ылайык жергиликтүү бюджеттердин чыгашаларын каржылоону камсыз кылуу үчүн республикалык бюджеттен берилүүчү трансферттер.

10. Үлүштүк (стимулдаштыруучу) гранттар - бюджеттик каражаттарды, мамлекеттик артыкчылыктуу программалар менен долбоорлор боюнча каражаттарды кайтарымдуу чыгымдоого стимулдаштыруучу, жергиликтүү бюджеттердин кирешелерин көбөйтүү жана кирешелердин жергиликтүү булактарын кыйла толук мобилизациялоо максатында республикалык бюжеттен жергиликтүү өз алдынча башкаруу органдарына берилүүчү трансферттер.

11. Өз ара эсептешүүлөр - жергиликтүү бюджеттерге же бюджеттик жыл ичинде Кыргыз Республикасынын Өкмөтү же бекитилген бюджеттерде каралбаган, аткаруу бийлигинин башка органдары тарабынан кабыл алынган чечимдерден, милдеттенмелерден улам кирешелерде жана/же чыгашаларда (1) болгон өзгөрүүлөргө байланыштуу алардан которулуучу; жана/же (2) улуттук экономикада өз орду бар өндүрүш деңгээлинде, бааларда же дагы башка процесстерде жүргөн өзгөрүүлөрдөн чыккан жана бюджетти түзүү үчүн негиз катары пайдаланылуучу бюджеттик орточо мөөнөттүү прогноздон айырмалуу акчалай ыктыярдуу каражаттар.

12. Ыктыярдуу салымдар - жергиликтүү бюджеттерге жана бюджеттен тышкаркы фонддорго жеке же юридикалык жактар тарабынан бекер жана кайтарылбас негизде жергиликтүү өз алдынча башкаруу органдарынын компетенциясына кирген милдеттерди жана функцияларды аткаруу үчүн берилүүчү акчалай каражаттар.

13. Мамлекеттик минималдуу социалдык стандарттар - жарандарга минималдуу деңгээлде берилиши Кыргыз Республикасынын Өкмөтү тарабынан гарантиялануучу мамлекеттик кызмат көрсөтүүлөрдүн стандарттары.

14. Минималдуу бюджеттик камсыздоо - өз аймагынын чегинде мамлекеттик минималдуу социалдык стандарттарды берүү үчүн жергиликтүү өз алдынча башкаруу органдарына зарыл акчалай каражаттардын минималдуу деңгээли.

15. Жергиликтүү бюджеттин киреше булактары - жергиликтүү салыктар жана жыйымдар, салыктык эмес кирешелер; республикалык деңгээлде бөлүштүрүлүүчү салыктар жана кирешелер; трансферттер, ыктыярдуу төгүмдөр.

16. Муниципалдык менчик - жергиликтүү өз алдынча башкаруу органдарынын карамагында, пайдалануусунда, тескөөсүндө турган, жергиликтүү өз алдынча башкаруунун кирешелерин алуучу булак катары кызмат кылуучу жана Кыргыз Республикасынын мыйзамдарына ылайык жергиликтүү өз алдынча башкаруунун иш-милдеттерин жүзөгө ашырууга зарыл жергиликтүү коомдоштук менчиги.

17. Жергиликтүү өз алдынча башкаруу органдарынын зайымдары - жергиликтүү өз алдынча башкаруу органдары тарабынан зайым келишимин түзүү жана/же муниципалдык баалуу кагаздарды чыгаруу жолу менен кабыл алынган мөөнөттүү келишимдик милдеттенмелер, булардын жардамы менен жергиликтүү өз алдынча башкаруу органдары зайымдын суммасын кайтарып берүү жана аны пайдаланганы үчүн пайыз төлөп берүү милдеттенмеси менен акча каражаттарын алат.

18. Жергиликтүү өз алдынча башкаруу органдарынын бюджеттен тышкаркы фонддору - жергиликтүү бюджеттерде каралбаган социалдык-экономикалык программалар менен долбоорлорду жүзөгө ашыруу үчүн ыктыярдуу салымдардын негизинде жергиликтүү өз алдынча башкаруу органдары тарабынан түзүлүүчү фонддор.

(КР 2008-жылдын 14-февралындагы N 14, 2012-жылдын 13-июлундагы N 106 Мыйзамдарынын редакцияларына ылайык)

2-статья. Жергиликтүү өз алдынча башкаруунун финансы-экономикалык негиздеринин негизги принциптери

Жергиликтүү өз алдынча башкаруунун финансы-экономикалык негиздери төмөндөгү принциптерге таянат:

- мамлекеттик бийлик менен жергиликтүү өз алдынча башкаруу органдарынын иш-милдеттерин ажыратып чектөөгө;

- жергиликтүү маанидеги маселелерди чечүү үчүн зарыл финансы-экономикалык каражаттар менен камсыз кылууга;

- берилген мамлекеттик ыйгарым укуктарды аткаруу үчүн зарыл финансы-экономикалык каражаттар менен камсыз кылууга;

- жергиликтүү өз алдынча башкаруунун финансы-экономикалык каражаттарынын башкарууда жергиликтүү кеңештердин көз карандысыздыгына.

(КР 2012-жылдын 13-июлундагы N 106 Мыйзамынын редакциясына ылайык)

II бөлүм
Жергиликтүү өз алдынча башкаруу органдарынын финансы жана бюджет аралык мамилелери

3-статья. Жергиликтүү бюджеттердин кирешелери

1. Жергиликтүү бюджеттердин кирешелери жергиликтүү салымдардан жана жыйымдардан, салыктык эмес төгүмдөрдөн; республикалык деңгээлде бөлүштүрүлүүчү салыктардан жана кирешелерден; трансферттерден, ыктыярдуу салымдардан турат.

2. Жергиликтүү салыктардан жана жыйымдардан, салыктык эмес төгүмдөрдөн алынуучу жергиликтүү бюджеттердин кирешелери башка деңгээлдин бюджеттерине алынбоого тийиш.

3. Зайымдар жергиликтүү бюджеттердин кирешелерине киргизилбейт.

4. Кыргыз Республикасынын мыйзамдарына ылайык бекитилген жергиликтүү бюджетти аткаруу учурунда кошумча алынган жана ченемдик чегеримдер боюнча бөлүштүрүлүүчү кирешелер, ошондой эле кирешелерди ашык аткаруунун же чыгашаларды үнөмдөөнүн натыйжасында жылдын аягына карата түзүлүүчү чыгашалардан кирешелердин ашыкча суммалары жергиликтүү өз алдынча башкаруу органдарынын карамагында калат. Жогоруда аталган кирешелер алып коюлууга тийиш эмес жана жергиликтүү кеңештердин кароосу боюнча жергиликтүү бюджеттин чыгашаларын каржылоого пайдаланылат.

5. Казыначылыктын региондук бөлүмдөрү жана салык кызматынын органдары жергиликтүү өз алдынча башкаруу органдарына тиешелүү жергиликтүү бюджеттин кирешелери жөнүндө бардык зарыл маалыматты үзгүлтүксүз жана өз убагында берип турат.

(КР 2010-жылдын 28-январындагы N 15 Мыйзамынын редакциясына ылайык)

4-статья. Жергиликтүү салыктар жана жыйымдар

1. Кыргыз Республикасынын салык жана башка мыйзамдарында каралган жергиликтүү салыктар менен жыйымдар түздөн-түз жергиликтүү бюджеттерге түшөт.

2. Жергиликтүү салыктар менен жыйымдарды жыйноону Салык кызматынын органдары жана алар ыйгарым укук берген жергиликтүү өз алдынча башкаруу органдарынын салык инспекторлору жүзөгө ашырат.

(КР 2010-жылдын 28-январындагы N 15 Мыйзамынын редакциясына ылайык)

5-статья. Жергиликтүү салыктык эмес төгүмдөр

1. Жергиликтүү салыктык эмес төгүмдөр төмөндөгүлөрдү өзүнө камтыйт:

1) муниципалдык мүлктү башкаруудан жана тескөөдөн келип түшүүчү кирешелерди;

2) айыл чарбасына жарактуу жерлерди кайра бөлүштүрүү фонддорунун жерлерин пайдалануу укугу үчүн алынган ижара акысын;

3) жергиликтүү бюджеттик мекемелер продукцияны сатып өткөрүүдөн алган, Кыргыз Республикасынын мыйзамдарына ылайык белгиленген жумуштарды жана кызмат көрсөтүүлөрдү аткаруудан түшкөн кирешелерди, алар продукцияны сатып өткөрүү, жумуштарды жана кызмат көрсөтүүлөрдү аткаруу боюнча чыгымдардын ордун жабуу үчүн пайдаланылат;

4) Кыргыз Республикасынын мыйзамдарына ылайык башка салыктык эмес төгүмдөрдү.

2. Ушул статьянын 1, 2 жана 4-пунктчаларында көрсөтүлгөн салыктык эмес төгүмдөр түздөн-түз тиешелүү жергиликтүү бюджетке келип түшөт.

3. Жергиликтүү салыктык эмес төгүмдөрдү жыйноо жергиликтүү өз алдынча башкаруу органдарынын ыйгарым укуктуу кызматкерлери тарабынан жүзөгө ашырылат.

6-статья. Жалпы мамлекеттик салыктардан түшкөн төгүмдөрдү жана кирешелерди бөлүштүрүүнүн тартиби

1. жалпы мамлекеттик салыктар жана башка кирешелерге жана республикалык деңгээлде бөлүштүрүлүүчү кирешелерге төмөнкүлөр кирет:

1) киреше салыгы:

2) сатуудан салык;

3) ыктыярдуу патенттин негизиндеги салык:

4) милдеттүү патенттин негизиндеги салык;

5) бирдиктүү салыктын негизиндеги салык салуунун жөнөкөйлөтүлгөн системасы;

6) мыйзам тартибинде белгиленген башка жалпы мамлекеттик салыктар жана башка кирешелер.

2. Жергиликтүү бюджетке ушул статьянын 1-бөлүгүндө аталган салыктар менен кирешелерден чегерүү жүргүзүлөт.

3. Ушул статьянын 1-бөлүгүндө аталган салыктар менен кирешелер чегерүүнүн белгиленген ченемдерине ылайык жергиликтүү өз алдынча башкаруу органына салыктардын түшкөн жери боюнча бөлүштүрүлөт.

4. (КР 2010-жылдын 28-январындагы N 15 Мыйзамына ылайык күчүн жоготту)

(КР 2010-жылдын 28-январындагы N 15 Мыйзамынын редакциясына ылайык)

7-статья. Трансферттер жана ыктыярдуу төгүмдөр 

(Статьянын аталышы КР 2009-жылдын 15-июлундагы N 213 Мыйзамынын редакциясына ылайык)

1. Категориялуу гранттар:

1) категориялуу гранттар республикалык бюджеттен жергиликтүү өз алдынча башкаруу органдарына жергиликтүү деңгээлде мамлекеттик программаларды каржылоонун муктаждыгын эсепке алган формуланын негизинде бөлүнөт. Категориялуу гранттарды эсептөөнүн усулдары жана формуласы Кыргыз Республикасынын Өкмөтү тарабынан аныкталат;

2) категориялуу гранттар Кыргыз Республикасынын Финансы министрлиги тарабынан жергиликтүү бюджеттерге белгиленген усулдар менен формулага ылайык өзүнүн аймактык бөлүмдөрү аркылуу бөлүштүрүлөт.

2. Теңдөөчү гранттар:

1) теңдөөчү гранттар Кыргыз Республикасынын Өкмөтү бекиткен формуланын негизинде эсептелет жана бөлүштүрүлөт, ал кирешелердин потенциалы менен жергиликтүү коомдоштуктун чыгашаларын каржылоого жумшалуучу жергиликтүү бюджеттин муктаждыктарынын ортосундагы финансылык ажырымды эсепке алат.

2) Теңдөөчү гранттар Кыргыз Республикасынын Финансы министрлиги тарабынан жергиликтүү бюджеттерге белгиленген усулдар менен формулага ылайык өзүнүн аймактык бөлүмдөрү аркылуу бөлүштүрүлөт.

3. Үлүштүк (стимулдаштыруучу) гранттар:

1) үлүштүк (стимулдаштыруучу) гранттар жергиликтүү өз алдынча башкаруу органдарына конкурстук негизде берилет. Жергиликтүү өз алдынча башкаруу органдары үлүштүк (стимулдаштыруучу) гранттарды алууга Кыргыз Республикасынын Өкмөтү бекиткен шарттарга ылайык табыштама берүүгө укуктуу.

4. Бир бюджеттен башка бюджетке өз ара эсептешүү боюнча берилүүчү каражаттар:

1) жергиликтүү бюджеттердин чыгашалары көбөйтүлүүчү же кирешелери азайтылуучу ченемдик укуктук актылар кабыл алынган учурда (жергиликтүү өз алдынча башкаруу органдарынын актыларынан башка) тиешелүү суммалардын орду республикалык бюджеттен толтурулат, ал эми жергиликтүү бюджеттин чыгашалары азайса же кирешелери көбөйсө тиешелүү суммалар республикалык бюджетке алып коюлат.

2) Кыргыз Республикасынын Өкмөтү квартал аяктаганга 30 күн калгандан кечиктирбестен мамлекеттик бюджетти түзүү учурунда негиз катары пайдаланылуучу, бюджеттин орточо мөөнөттүү божомолунан айырмаланган, Кыргыз Республикасынын экономикасында жүрүп жаткан өндүрүштүн (жумуштардын, кызмат көрсөтүүлөрдүн) көлөмдөрүнүн өзгөрүшү, баалардын деңгээли, инфляциянын темптери, дагы башка процесстерди пайда кылган жалпы мамлекеттик салыктардын, дагы башка кирешелердин контингенти боюнча көрсөткүчтөрдүн такталышына байланыштуу өз ара эсептешүүлөргө тактоо киргизүүгө укуктуу.

5. Ыктыярдуу салымдар:

1) Жеке жана юридикалык жактар ыктыярдуу салымдарды бекер жана кайтарылбас негизде жергиликтүү бюджеттерге жана жергиликтүү өз алдынча башкаруу органдарынын бюджеттен тышкаркы фонддоруна берүүгө укуктуу.

2) Ыктыярдуу салымдар жергиликтүү бюджеттин жана жергиликтүү өз алдынча башкаруу органдарынын бюджеттен тышкаркы фонддорунун киреше бөлүгүндө анын түшкөн мезгилине жараша чагылдырылат.

3) Кыймылсыз мүлк жана кыймылдуу мүлк түрүндөгү ыктыярдуу салымдар жергиликтүү өз алдынча башкаруунун муниципалдык менчигинин реестрине Кыргыз Республикасынын мыйзамдары белгилеген тартипте киргизилүүгө тийиш.

6. Жергиликтүү бюджеттин кирешелери башка бюджетке жергиликтүү кеңештин чечими боюнча которулушу мүмкүн.

(КР 2009-жылдын 15-июлундагы N 213 Мыйзамынын редакциясына ылайык)

8-статья. Жергиликтүү өз алдынча башкаруу органдарынын зайымдары

1. Жергиликтүү өз алдынча башкаруу органдарынын зайымы тиешелүү жергиликтүү кеңештин жана Кыргыз Республикасынын Финансы министрлигинин макулдугу боюнча жергиликтүү өз алдынча башкаруу органдарынын аткаруучу органдары тарабынан жүзөгө ашырылат.

2. Жергиликтүү өз алдынча башкаруу органдарынын зайымы кыска мөөнөттүү (бир жылга чейин); орто мөөнөттүү (1 жылдан 5 жылга чейин) жана узак мөөнөттүү (5 жылдан жогору) болушу мүмкүн.

3. Жергиликтүү өз алдынча башкаруу органдарынын зайымы Кыргыз Республикасынын мыйзамдары белгилеген тартипте аймакты өнүктүрүүнүн программалары менен долбоорлорун ишке ашыруу максатында гана муниципалдык баалуу кагаздарды чыгаруу жолу менен жүзөгө ашырылат.

4. Жергиликтүү өз алдынча башкаруу органдарынын зайымы жергиликтүү өз алдынча башкаруу органдары менен кредитордун ортосундагы келишим менен белгиленген тартипте жергиликтүү бюджеттин каражаттарынан камсыз кылынат жана жандырылат.

5. Мамлекет жергиликтүү өз алдынча башкаруу органдарынын зайымдары боюнча жооопкерчилик тартпайт жана жергиликтүү өз алдынча башкаруу органдары мамлекеттин карыз милдеттенмелери боюнча жоопкерчилик тартпайт.

9-статья. Жергиликтүү өз алдынча башкаруу органдарынын кыска мөөнөттүү зайымдары

Бюджеттик жыл ичинде акчалай каражат ресурстарын убактылуу калыбына келтирүү зарылчылыгы болгон учурда, жергиликтүү өз алдынча башкаруу органдары жетпеген каражаттарды кредиторлордон кыска мөөнөттүү заем түрүндө алуу менен жүзөгө ашырууга укуктуу. Кыска мөөнөттүү зайым төмөндөгүдөй шарттар сакталган учурда жергиликтүү өз алдынча башкаруу органдары тарабынан жүзөгө ашырылышы мүмкүн:

1) кыска мөөнөттүү зайымдар боюнча жалпы карыз ушул Мыйзамдын 11-статьясынын 1-бөлүгүндө каралган чектөөлөрдөн ашпаса;

2) кыска мөөнөттүү зайымдар боюнча жалпы карыз зайым жүзөгө ашырылган жылдын ичинде жандырылса;

3) кыска мөөнөттүү зайымды жайгаштыруудан түшкөн каражаттарды башка баалуу кагаздарга салуу мүмкүн болбосо;

4) зайымдын ордун жандыруу зайымдын ордун жандырууга күрөөгө коюлган кирешелерди эске алуу менен жергиликтүү өз алдынча башкаруу органы бюджеттик жылдын калган бөлүгүнүн ичинде, алган киреше менен ушул статьяга ылайык камсыз кылынууга тийиш.

10-статья. Жергиликтүү өз алдынча башкаруу органдарынын орто мөөнөттүү жана узак мөөнөттүү зайымдары

1. Жергиликтүү өз алдынча башкаруу органдары капиталдык салымдарды каржылоо жана орто мөөнөттүү жана узак мөөнөттүү зайымдар боюнча карызды кайра каржылоо үчүн орто мөөнөттүү жана узак мөөнөттүү зайымдарды жүзөгө ашырууга укуктуу.

2. Орто мөөнөттүү жана узак мөөнөттүү зайымдын каражаттары уюмдаштыруучулардын бири жергиликтүү өз алдынча башкаруу органы болуп эсептелген юридикалык жактардын баалуу кагаздарын алууга салынган салымдардан башка баалуу кагаздарга салынышы мүмкүн эмес.

11-статья. Жергиликтүү өз алдынча башкаруу органдарынын зайымдарын чектөө

1. Эгерде жалпы карызды тейлөө боюнча милдеттемелер, ошонун ичинде алдыдагы карыз милдеттемелери, карыз алынган каражаттарды эсепке албаганда, жергиликтүү өз алдынча башкаруу органдарынын жылдык кирешесинин 20 пайызынан ашса, жергиликтүү өз алдынча башкаруу органдары зайымдарды жүзөгө ашырышына тыюу салынат.

2. Пайыздык ставканын өлчөмү жана аларды милдеттенме боюнча төлөөнүн тартиби келишим боюнча белгиленет.

3. Жергиликтүү өз алдынча башкаруу органдарынын зайымдары жергиликтүү өз алдынча башкаруу органдарынын карыз милдеттенмелерин эсепке алуу реестринде катталат, ал Кыргыз Республикасынын Финансы министрлиги белгилеген тартипте жүргүзүлөт.

4. Кыргыз Республикасынын Финансы министрлиги тарабынан жергиликтүү өз алдынча башкаруу органдарын төмөндөгү учурларда атайын текшерүү жүргүзүлөт:

1) эгерде жергиликтүү өз алдынча башкаруу органдары зайым жүзөгө ашырылган ошол бюджеттик жылдын аягында өзүнүн кыска мөөнөттүү зайымынын ордун жандырбаса;

2) эгерде фискалдык жылдын ар кандай учурунда зайымдардын өлчөмү ушул статьянын 1-бөлүгүндө белгиленген суммадан ашса.

5. Эгерде зарыл чыгашалар жылдык бюджетте толугу менен камсыз кылынса, жергиликтүү өз алдынча башкаруу органдары бюджеттик каражаттардан жеке жана юридикалык жактарга зайым берүүгө укуктуу.

1) ар бир берилүүчү зайым башка каражаттарды эсепке албаганда, жергиликтүү өз алдынча башкаруу органынын жылдык кирешесинин 2% ашпоого тийиш;

2) берилүүчү зайымдардын жалпы суммасы башка каражаттарды эсепке албаганда жергиликтүү өз алдынча башкаруу органынын жылдык кирешесинен 5% ашпоого тийиш;

3) зайымдар күрөө активдери менен камсыз кылынышы керек, алардын наркы муниципалдык ишканаларга берилген зайымдардан тышкары, берилүүчү зайымдардын 150 пайыздан төмөн болбошу керек.

12-статья. Жергиликтүү өз алдынча башкаруу органдарынын бюджеттен тышкаркы фонддору

1. Жергиликтүү өз алдынча башкаруу органдары социалдык-экономикалык программаларды жана долбоорлорду ишке ашыруу максатында бюджеттен тышкаркы фонддорду түзүүгө укуктуу.

2. Фонддордун каражаттарын түзүүнүн, пайдалануунун жана пайдаланышын контролдоонун тартибин өзүнө камтыган жергиликтүү өз алдынча башкаруу органдарынын бюджеттен тышкаркы фондусу жөнүндө жобосу жергиликтүү кеңеш тарабынан бекитилет.

3. Кыргыз Республикасынын мыйзамдарына ылайык бюджетке кириш кылынууга жаткан салыктар жана башка төлөмдөр жергиликтүү өз алдынча башкаруу органдарынын бюджеттен тышкаркы фонддоруна жөнөтүлүшү мүмкүн эмес.

4. Жергиликтүү өз алдынча башкаруу органдарынын бюджеттен тышкаркы фонддорунун каражаттары максаттуу социалдык-экономикалык программалар менен долбоорлорго ылайык чыгымдалат жана Кыргыз Республикасынын мыйзамдарында каралган учурлардан тышкары, башка органдар тарабынан алынып коюлууга тийиш эмес.

5. Жергиликтүү өз алдынча башкаруу органдарынын бюджеттен тышкаркы фонддорунун каражаттарынын туура пайдаланылышына контроль тиешелүү жергиликтүү кеңеш тарабынан жүзөгө ашырылат.

13-статья. Жергиликтүү бюджетти түзүүнүн, карооонун, бекитүүнүн жана аткаруунун тартиби

1. Жергиликтүү бюджеттердин долбоорлорун өз убагында жана сапаттуу түзүү максатында жергиликтүү өз алдынча башкаруу органдары финансы жана башка мамлекеттик органдардан, жергиликтүү өз алдынча башкаруу органдарынан жана юридикалык жактардан зарыл маалыматтарды алууга укуктуу.

2. Жергиликтүү бюджеттердин долбоорлорун түзүүгө зарыл маалыматтарда төмөндөгүлөр камтылат:

1) жалпы мамлекеттик салыктардан чегерүүнүн ченемдери;

2) гранттардын болжолдуу көлөмдөрү;

3) бир бюджеттен экинчисине берилүүчү чыгашалардын түрлөрү жана көлөмдөрү;

4) мамлекеттик кызмат көрсөтүүлөргө жумшалган каржылоо чыгымдарынын ченемдери;

5) минималдуу бюджеттик камсыздоонун ченемдери;

6) дагы башка зарыл маалымат.

3. Жергиликтүү бюджеттин долбоорун түзүүнүн жана сунуштоонун тартиби:

1) жергиликтүү бюджеттердин долбоорлору кирешелер менен чыгашалардын ортосундагы байланышты камсыз кылуу үчүн Кыргыз Республикасынын Өкмөтүнө Кыргыз Республикасынын Финансы министрлигинин аймактык органдары жана жергиликтүү коомдоштук аркылуу түзүлөт жана берилет.

2) жергиликтүү бюджеттен каржылануучу мекемелер чыгашалардын сметасынын долбоору боюнча маалымат даярдайт, анда ар бир программа боюнча алар жооп берүүчү кызмат көрсөтүүлөр же саясат көрсөтүлөт. Чыгашалардын сметасынын долбоору боюнча маалыматта төмөндөгүлөр камтылат:

- коюлган максатты так сыпаттоо;

- ар бир программага бөлүнүүчү каражаттар;

- ар бир программанын натыйжаларын, майнаптуулугун жана максатка ылайыктуулугун билүү үчүн тиешелүү көрсөткүчтөр;

- ар бир көрсөткүчтүн иш жүзүндө жана белгиленгендей аткарылышы тууралу маалымат.

4. Жергиликтүү бюджеттердин долбоорлорун түзүүнүн тартиби менен мөөнөттөрү ушул Мыйзам жана Кыргыз Республикасынын башка ченемдик укуктук актылары менен жөнгө салынат.

5. Жергиликтүү бюджеттердин долбоорлорун түзүүнүн жана башкаруунун ар кандай деңгээлдеринин ортосунда бюджеттик маалымат берүүнүн тартиби жана мөөнөттөрү:

1) Кыргыз Республикасынын Финансы министрлиги тарабынан бюджетти түзүү боюнча нускама, календардык план, кирешелер жана чыгашалар боюнча максаттуу көрсөткүчтөр, жалпы мамлекеттик салыктардан божомолдонуучу чегерүү ченемдери, жергиликтүү бюджеттерге бөлүштүрүлүүчү категориялуу жана теңдөөчү гранттардын болжолдуу өлчөмдөрү 25-майга чейин бекитилет жана Кыргыз Республикасынын Финансы министрлигинин аймактык бөлүмдөрүнө, райондук, областтык, республикалык маанидеги шаарларга маалымдалат;

2) Кыргыз Республикасынын Финансы министрлигинин аймактык бөлүмдөрү 30-майга чейин бюджетти түзүү боюнча нускаманы, календардык планды, кирешелер жана чыгашалар боюнча максаттуу көрсөткүчтөрдү, жалпы мамлекеттик салыктардан жасалчу чегеримдерди, болжолдуу чегерүү ченемдерди, жергиликтүү бюджеттерге бөлүштүрүлүүчү категориялуу жана теңдөөчү гранттардын божомолдонуучу өлчөмдөрүн айыл өкмөтүнүн финансы органдарына маалымдайт;

3) райондордун, райондук, областтык, республикалык маанидеги шаарлардын консолидациялык бюджеттеринин киреше бөлүгүнүн долбоорлору Кыргыз Республикасынын Финансы министрлигине 1-июлга чейин сунушталат;

4) райондордун, райондук, областтык, республикалык маанидеги шаарлардын консолидациялык бюджеттеринин чыгаша бөлүгүнүн долбоорлору Кыргыз Республикасынын Финансы министрлигине 1-августка чейин сунушталат;

5) Кыргыз Республикасынын Өкмөтү тарабынан республикалык бюджеттин долбоору Кыргыз Республикасынын Жогорку Кеңешине берилгенден кийин Кыргыз Республикасынын Финансы министрлиги кирешелер жана чыгашалар боюнча такталган максаттуу көрсөткүчтөрдү, жалпы мамлекеттик салыктардан чегерүүлөрдүн ченемдерин жана жергиликтүү бюджеттерге бөлүштүрүлүүчү категориялуу жана теңдөөчү гранттардын өлчөмдөрүн райондордун, райондук, областтык, республикалык маанидеги шаарлардын финансы органдарына кабарлайт;

6) Кыргыз Республикасынын Финансы министрлигинин аймактык бөлүмдөрү кирешелер жана чыгашалар боюнча такталган максаттуу көрсөткүчтөрдү, жалпы мамлекеттик салыктардан чегерүүлөрдүн ченемдерин жана жергиликтүү бюджеттерге, айыл өкмөтүнө чейин бөлүштүрүлүүчү категориалдык жана теңдөөчү гранттардын өлчөмдөрүн кабарлайт;

7) жергиликтүү өз алдынча башкаруу органдары кирешелер жана чыгашалар боюнча такталган максаттуу көрсөткүчтөрдү алгандан кийин жергиликтүү бюджеттердин адепки долбоорлорун, жалпы мамлекеттик салыктардан чегерүүлөрдүн ченемдерин жана жергиликтүү бюджеттерге бөлүштүрүлүүчү категориялуу жана теңдөөчү гранттардын өлчөмдөрүн алгандан кийин аны бекитүү үчүн тиешелүү жергиликтүү кеңешке сунуштайт.

6. Жергиликтүү бюджеттерди аткаруу жергиликтүү өз алдынча башкаруунун аткаруучу органдары тарабынан бекитилген бюджеттердин негизинде түзүлгөн кирешелер менен чыгашалардын чечмеленип жазылышына ылайык казыначылыктын региондук бөлүмү жана салык кызматынын органы аркылуу жүзөгө ашырылат.

7. Жергиликтүү өз алдынча башкаруу органдарынын бюджеттерин кароо жана бекитүү кеңештин ачык сессияларында жана коомдук угууларда айкындык жана элдин катышуусу менен жүргүзүлөт. Жергиликтүү өз алдынча башкаруу органдарынын бюджеттердин аткарылышы жөнүндөгү кеңештердин токтому жана кеңештердин тиешелүү жылга карата бюджеттер тууралу чечимдери массалык маалымат каражаттарында жарыяланууга тийиш.

(КР 2008-жылдын 14-февралындагы N 14, 2012-жылдын 13-июлундагы N 106 Мыйзамдарынын редакцияларына ылайык)

14-статья. Жергиликтүү өз алдынча башкарууну жүзөгө ашыруунун башка формаларын каржылоо

Курултайларды, жыйналыштарды, жарандардын жыйындарын, аймактык коомдук өз алдынча башкаруунун жана жергиликтүү өз алдынча башкарууну ишке ашыруунун дагы башка формаларын каржылоо жергиликтүү коомдоштуктун уставдарына жана Кыргыз Республикасынын мыйзамдарына ылайык жергиликтүү кеңештин чечиминин негизинде жүзөгө ашырылат.

15-статья. Жергиликтүү өз алдынча башкаруу органынын финансы-экономикалык бөлүмү

1. Жергиликтүү өз алдынча башкаруу органынын финансы-экономикалык бөлүмү жергиликтүү өз алдынча башкаруунун аткаруучу органынын түзүмдүк бөлүмү болуп саналат, өз ишинде жергиликтүү өз алдынча башкаруу органынын тиешелүү чечимдерин, жергиликтүү коомдоштуктун уставын, Финансы министрлигинин нускоочу жоболорун жана Кыргыз Республикасынын башка ченемдик укуктук актыларын жетекчиликке алат.

2. Жергиликтүү өз алдынча башкаруу органынын милдеттери жана функциялары, ошондой эле анын финансы-экономикалык бөлүмүнүн укуктары жана милдеттери тиешелүү жергиликтүү кеңеш тарабынан Кыргыз Республикасынын мыйзамдарында белгиленген тартипте аныкталат.

3. Жергиликтүү өз алдынча башкаруу органынын финансы-экономикалык бөлүмүнүн жетекчиси кызматка жергиликтүү өз алдынча башкаруунун башчысы же тиешелүү жергиликтүү кеңештин көпчүлүк депутаттарынын жана жогору турган финансы органынын макулдугу менен мэри тарабынан дайындалат.

4. Жергиликтүү өз алдынча башкаруу органынын финансы-экономикалык бөлүмүнүн жетекчиси кызматтан тиешелүү жергиликтүү кеңештин көпчүлүк депутаттарынын макулдугу менен жергиликтүү өз алдынча башкаруунун башчысы же мэри тарабынан бошотулат.

III бөлүм
Жергиликтүү өз алдынча башкаруунун экономикалык негиздери

16-статья. Жергиликтүү өз алдынча башкаруунун экономикалык негиздери

Жергиликтүү өз алдынча башкаруунун экономикалык негизин кыймылсыз жана кыймылдуу муниципалдык мүлк; жергиликтүү өз алдынча башкаруу органдарынын акча каражаттары; баалуу кагаздар, ошол аймакта турган жаратылыш ресурстары; жарандык укуктардын башка объекттерин, ошондой эле тиешелүү аймакта ишин жүзөгө ашырган ишканалар, уюмдар жана мекемелер түзөт.

17-статья. Муниципалдык менчик

Жергиликтүү өз алдынча башкаруу органдарынын муниципалдык менчиги өзүнө кыймылсыз жана кыймылдуу мүлктү, ошонун ичинде жергиликтүү өз алдынча башкаруу органдарынын акча каражаттарын; баалуу кагаздарын, Кыргыз Республикасынын мыйзамдарында каралган башка мүлктүк укуктарды өзүнө камтыйт.

18-статья. Жергиликтүү өз алдынча башкаруу органдарынын акча каражаттары

Жергиликтүү өз алдынча башкаруу органдарынын бюджеттик каражаттары, ошондой эле бюджеттен тышкаркы фонддордун каражаттары жергиликтүү өз алдынча башкаруу органдарынын муниципалдык менчиги болуп саналат. Башка органдар тарабынан бюджеттик, ошондой эле бюджеттен тышкаркы фонддордун каражаттары Кыргыз Республикасынын мыйзамдарында каралгандан башка учурларда алып коюуга жол берилбейт.

19-статья. Мамлекеттик ишканаларды муниципалдык ишканаларга же жергиликтүү өз алдынча башкаруу органдары уюмдаштыруучу акционердик коомго кайра түзүү

1. Кызмат көрсөтүүчү, алардын бул кызматы жергиликтүү өз алдынча башкаруу органдарына өткөрүп берилген жана/же алардын мүлкү муниципалдык менчикке өткөрүп берилген мамлекеттик ишканалар, кайрадан муниципалдык ишканаларга болбосо акционердик коомдор катары түзүлүүгө жатат, булардын уюмдаштыруучуларынын бири болуп Кыргыз Республикасынын мыйзамдарында белгилеген тартипте жергиликтүү өз алдынча башкаруу органы саналат.

2. Мамлекеттик ишканаларды муниципалдык менчикке берүү учурунда Кыргыз Республикасынын Өкмөтү, алардын каржылык жактан кудуреттүүлүгүн жана туруктуулугун камсыз кылуучу зарыл шарт катары республикалык бюджеттин эсебинен өткөрүп берилүүчү мамлекеттик ишканалардын карыздарынын түзүмүн өзгөртүүнү жүргүзөт.

3. Мамлекеттик ишканаларды муниципалдык ишканаларга өткөрүп берүү тиешелүү жергиликтүү кеңештин макулдугу менен жүзөгө ашырылат.

20-статья. Жаратылыш ресурстары

Жергиликтүү өз алдынча башкаруу органдары Кыргыз Республикасынын мыйзамдарына ылайык жергиликтүү өз алдынча башкаруу органынын аймагында турган жаратылыш ресурстарын, жер, суу булактарын, жергиликтүү маанидеги пайдалуу кен байлыктарын кошо алганда, эгерде алар мамлекеттик же жеке менчикте болбосо, ээлик кылууга, пайдаланууга жана тескөөгө укугу бар.

21-статья. Жергиликтүү өз алдынча башкаруу органдарынын жарандык укуктарынын башка объектилери

Жергиликтүү өз алдынча башкаруу органдары Кыргыз Республикасынын мыйзамдарында белгилеген тартипте жарандык укуктардын башка объектилерине ээлик кылууга, пайдаланууга жана тескөөгө укуктуу.

IV бөлүм
Жергиликтүү өз алдынча башкаруу органдарынын экономикалык иши

22-статья. Жергиликтүү өз алдынча башкаруу органдарынын муниципалдык ишканаларды жана коммерциялык эмес уюмдарды ачуу, ошондой эле акционердик коомдорго катышуу укуктары

1. Жергиликтүү өз алдынча башкаруу органдары жергиликтүү маанидеги маселелерди майнаптуу жана ыкчамдуу чечүүнү камсыз кылуу, ошондой эле өз аймагынын чегинде экономикалык өнүктүрүүнү стимулдаштыруу жана пайда алуу максатында муниципалдык ишканаларды жана коммерциялык эмес уюмдарды ачууга, ошондой эле акционердик коомдорго катышууга укуктуу.

2. Жергиликтүү өз алдынча башкаруу органдары айрым ыйгарым укуктарын муниципалдык ишканаларга, коммерциялык эмес уюмдарга, ошондой эле акционердик коомдорго, жергиликтүү өз алдынча башкаруу органдарына тиешелүү акцияларынын жарымынан көбү Кыргыз Республикасынын мыйзамдарына ылайык мамлекеттик органдардын же жергиликтүү өз алдынча башкаруу органдарынын компетенциясына гана таандык ыйгарым укуктардан башкасын муниципалдык ишканаларга, коммерциялык эмес ишканаларга, ошондой эле акционердик коомдорго өткөрүп берүүгө укуктуу.

3. Муниципалдык ишканалар менен коммерциялык эмес уюмдар кызмат көрсөтүү жергиликтүү өз алдынча башкаруу органдарынын милдети болуп саналган жергиликтүү өз алдынча башкаруу органдары тарабынан түзүлөт.

(КР 2010-жылдын 28-январындагы N 15 Мыйзамынын редакциясына ылайык)

23-статья. Жергиликтүү өз алдынча башкаруу органынын өздөрү түзгөн муниципалдык ишкана же акционердик коом менен өз ара мамилелери

1. Муниципалдык ишканалардын уюмдаштыруучу документтеринде жергиликтүү өз алдынча башкаруу органы менен муниципалдык ишкананын өз ара мамилелеринин тартиби, жергиликтүү өз алдынча башкаруу органдарынын ишканаларды түзүү маселелерин чечүү, анын ишинин жүйөсүн жана максаттарын аныктоо, аны кайра уюштуруу жана жоюу, ишкананын жетекчисин дайындоо, ишканага таандык мүлктү тиешелүүлүгүнө жараша пайдаланууга жана сактоого контролду жүзөгө ашыруу укугу, анын ичинде Кыргыз Республикасынын мыйзамдарында каралган кызмат көрсөтүүлөрдү, дагы башка укуктарды берүүгө карата чыгашалардын сметасын жана тарифтерин бекитүү укугу каралат.

2. Акционердик коомдун уюмдаштыруу документтеринде уюмдаштыруучулардын бири жергиликтүү өз алдынча башкаруу органы болуп саналган жергиликтүү өз алдынча башкаруу органынаакционердик коом мамлекеттик-жеке өнөктөштүк жөнүндө макулдашуунун алкактарында долбоордук компания катары түзүлгөн учурларды кошпогондо, акционердик коомдун акцияларынын жарымынан көбү таандык экени каралат. Жергиликтүү өз алдынча башкаруу органдарынын өкүлдөрүн акционердик коомдун башкаруу органына дайындоо тиешелүү жергиликтүү кеңештин макулдугу менен жергиликтүү өз алдынча башкаруунун аткаруучу органы тарабынан жүргүзүлөт.

3. Жергиликтүү өз алдынча башкаруу органы муниципалдык ишканаларды төмөндөгүдөй жолдор менен инвестициялоого укуктуу:

1) Кыргыз Республикасынын мыйзамдарына ылайык муниципалдык мүлктү чарба жүргүзүү укугунда бекемдөө;

2) капиталдык салымдар;

3) муниципалдык ишканалардын кирешелерин реинвестициялоо.

4. Жергиликтүү өз алдынча башкаруу органы уюмдаштыруучуларынын бири болуп саналган акционердик коомдорго төмөндөгүдөй жолдор менен инвестиция тартууга укуктуу:

1) Кыргыз Республикасынын мыйзамдарына ылайык муниципалдык мүлктү өткөрүп берүү;

2) капиталдык салымдар.

(КР 2013-жылдын 15-ноябрындагы N 201 Мыйзамынын редакциясына ылайык)

24-статья. Жергиликтүү өз алдынча башкаруу органдарына таандык акционердик коомдордун акцияларын башкаруу

1. Жергиликтүү өз алдынча башкаруу органдарына таандык акционердик коомдордун акцияларын башкаруу жана тескөө Кыргыз Республикасынын мыйзамдарына ылайык жүзөгө ашырылат.

2. Жергиликтүү өз алдынча башкаруу органына таандык акционердик коомдордун акциялары тууралу маалыматтар муниципалдык менчиктин объекттеринин реестрине киргизилүүгө тийиш.

25-статья. Муниципалдык тапшырык

1. Жергиликтүү өз алдынча башкаруунун аткаруучу органы жергиликтүү шериктештиктин коммуналдык-тиричилик жана социалдык-маданий муктаждыктарын канааттандыруу үчүн продукция чыгаруу, жумуш аткаруу жана кызмат көрсөтүү боюнча муниципалдык тапшырыгын жүзөгө ашырууга укуктуу.

2. Муниципалдык тапшырык муниципалдык ишкана же мекеме, ошондой эле башка жеке жана юридикалык жактар тарабынан аткарылат. Муниципалдык тапшырыкты аткарууну өткөрүп берүү келишим боюнча жүргүзүлөт. Муниципалдык тапшырык жөнүндөгү келишим боюнча муниципалдык мүлктү өткөрүп берүү жергиликтүү кеңештин макулдугу менен жүргүзүлөт. Муниципалдык тапшырык жөнүндөгү келишим концессиялык, дагы башка формаларда түзүлүшү мүмкүн.

3. Муниципалдык тапшырыкты каржылоо жергиликтүү бюджеттин же жергиликтүү өз алдынча башкаруу органдарынын бюджеттен тышкаркы фонддорунун каражаттарынын эсебинен келишимдин негизинде жүзөгө ашырылат.

4. Мамлекеттик стандарттарга жайылтылуучу жана калкка монополиялык кызмат катары (суу менен жабдуу, канализация, жылуулук берүү кызматтары ж.б.) берилүүчү кызмат көрсөтүүлөрдүн базалык түрлөрүнө, жергиликтүү өз алдынча башкаруу органынын тарифтерге карата контролун сактоо менен муниципалдык ишканаларга, коммерциялык эмес мекемелерге, ошондой эле башка жеке жана юридикалык жактарга айрым ыйгарым укуктарды берүүгө жергиликтүү өз алдынча башкаруу органдары укуктуу.

5. Муниципалдык тапшырыктын субъектиси Кыргыз Республикасынын мыйзамдары белгилеген тартипте ачык конкурстун негизинде жергиликтүү өз алдынча башкаруу органдары тарабынан аныкталат.

26-статья. Жергиликтүү өз алдынча башкаруу органдарынын мамлекеттик органдар, жергиликтүү өз алдынча башкаруунун башка органдары жана жергиликтүү өз алдынча башкарууну жүзөгө ашыруучу башка формалары менен кызматташтыгы

1. Жергиликтүү өз алдынча башкаруу органдары мамлекеттик органдар, жергиликтүү өз алдынча башкаруунун дагы башка органдары менен жергиликтүү коомдоштукка кызмат көрсөтүүлөрдү кыйла майнаптуу жана ыкчамдуу түрдө көрсөтүү максатында кызматташа алат жана аларга айрым ыйгарым укуктарын, бюджеттик каражаттарды, башка муниципалдык мүлктү өткөрүп берүүгө укуктуу.

2. Жергиликтүү өз алдынча башкаруу органынын мамлекеттик органдар, жергиликтүү өз алдынча башкаруунун башка органдары менен кызматташуусу төмөндөгүдөй формаларда болушу мүмкүн:

1) жергиликтүү өз алдынча башкаруунун бир органынан же мамлекеттик органдан жергиликтүү өз алдынча башкаруунун башка органына кызмат көрсөтүүсү жөнүндөгү келишим;

2) биргелешкен финансы макулдашуулар;

3) биргелешкен ишканалар.

3. Жергиликтүү өз алдынча башкаруу органдары аймактык коомдук өз алдынча башкаруу органы менен (кеңештер жана кичирайондордун комитеттери; көчө жана кварталдык комитеттер; жергиликтүү шарттарды жана каада-салтты эске алуу менен райондун тургундары тарабынан түзүлүүчү башка органдар) кызматташууга жана айрым ыйгарым укуктарын, бюджеттик каражаттарын жана муниципалдык менчигин келишимдик негизде өткөрүп берүүгө укуктуу.

4. Кызматташуунун бардык формалары, ошондой эле ыйгарым укуктарды, бюджеттик каражаттарды жана жогоруда көрсөтүлгөн муниципалдык мүлктү өткөрүп берүү тиешелүү жергиликтүү кеңеш тарабынан жактырылган шартта гана ишке ашырылышы мүмкүн.

27-статья. Корутунду жоболор

1. Ушул Мыйзам 2004-жылдын 1-январынан тартып күчүнө кирет.

2. Кыргыз Республикасынын Өкмөтү үч айлык мөөнөттө:

- өз чечимдерин ушул Мыйзамга ылайык келтирсин;

- Кыргыз Республикасынын мыйзам актыларын ушул Мыйзамга ылайык келтирүү боюнча Кыргыз Республикасынын Жогорку Кеңешине сунуштарды киргизсин.

